
Iqtisodiyotda ishlab chiqarilgan mahsulotlar tannarxini aniqlash muvaffaqiyatli biznes 

yuritishning muhim jihati hisoblanadi. Xarajatlarni aniq baholash kompaniyalarga 

narxlarni belgilash, byudjetlashtirish va rentabellikni tahlil qilish bo'yicha asosli qarorlar 

qabul qilishga imkon beradi. Korxonalar o'z mahsulotlarining tannarxini aniqlashda 

qo'llaniladigan turli usullarni ishlatishadi. Bu usullar faoliyat xarajati va jarayon 

tannarxini hisoblash kabi an'anaviy yondashuvlardan faoliyatga asoslangan xarajatlarni 

hisoblash (ABC-Activity-Based Costing) va maqsadli xarajatlarni hisoblash kabi ilg'or 

usullargacha o'z ichiga oladi:  

1. Mehnat sarfi bo`yicha tannarxni hisoblash 

2. Texnologik jarayonning tannarxini hisoblash 

3. Faoliyat turlari bo'yicha xarajatlarni hisoblash (ABC-Activity-Based Costing) 

4. Maqsadli xarajatlar 

5. Buyurtma bo'yicha xarajatlarni hisoblash usuli 

6. Standartlarga muvofiq xarajatlarni hisoblash usuli 

7. Xarajatlarni hisoblashning boshqa usullari 

Ushbu maqolada biz standartlarga muvofiq xarajatlarni hisoblash usuliga ko`proq 

to`xtalib o`tamiz. Boshqaruv hisobida eng keng qo`llanialadigan usullardan biri – bu 

"Standart-kost" tizimidir. Ushbu tizim standart xarajatlar kontseptsiyasini joriy etishni o'z 

ichiga oladi, ya'ni tovar va moddiy zahiralar hisobiga ta'sir qiluvchi barcha xarajatlar va 

sotilgan mahsulot tannarxi yuzaga kelgan haqiqiy xarajatlar ko'rinishida emas, balki 

standart (oldindan belgilangan) ko'rinishida ko'rsatiladi. 

Standart xarajatlar - bu, odatda, har bir birlik asosida ifodalangan, oldindan aniqlangan 

xarajatlar. Standart xarajatlarni hisoblash muhandislik smetalari va hisob-kitoblari, 

iste'mol prognozlari, mehnat operatsiyalarini o'rganish asosida amalga oshiriladi va 

materiallar, asbob-uskunalar turi va sifatiga, mehnat malakasiga bog'liq. 

Standartlarga muvofiq xarajatlarni hisobga olish yaxlit tushunchadir. To'liq 

qo'llanilganda, haqiqiy ishlab chiqarish sarf-xarajatlari haqidagi barcha ma'lumotlar 

ularning standart qiymatlari bilan almashtiriladi. Haqiqiy xarajatlarning alohida yozuvlari 

yuritiladi va hisobot davri oxirida haqiqiy ma'lumotlar standartlar bilan taqqoslanadi, 

og'ishlar va ularning sabablari aniqlanadi. Tafovutlarni tahlil qilish xarajatlar va mahsulot 

tannarxini kuzatish va boshqarish uchun samarali vositadir.  

 "Standart-kost" tizimining afzalliklari:  

- rahbariyatni kutilayotgan xarajatlar haqida ma’lumotlar bilan ta’minlash; 

- me'yorlardan chetlanishlarni tahlil qilish asosida operatsion xarajatlarni 

boshqarishni ta'minlash; 

- oldindan  hisoblangan narxlarga  asoslanadigan xarajat; 

- boshqarishning barcha darajalarida ishlab chiqarish sarf-xarajatlarini nazorat 

qilish. 

 Tizimning kamchiliklari: 

- tizimni joriy etish va saqlashning yuqori narxi; 

- beqarorlik sharoitidagi samarasizligi; 

- bir tomonlama  baholash -  tor seriyali tahlilga urg'u berishligi.  

 Ushbu tizim ishlab chiqarish korxonalarida qo'llaniladi, bu yerda tovar ishlab 

chiqarish uchun zaruriy resurslarning miqdori va xarajatlari osongina aniqlanadi. Bundan 

tashqari, ko'rsatilayotgan xizmatlar bir qator standart operatsiyalarga (mehmonxona 

biznesi) bo'linishi mumkin bo'lgan korxonalarda Standard-Cost tizimidan samarali 

foydalanish mumkin. Standard-Cost tizimidan foydalanish hatto yakuniy mahsulotlar 

standart bo'lmagan holatlarga ham to`g`ri keladi, bu holda tayyor mahsulotning ayrim-

ayrim tarkibiy qismlari uchun standart xarajatlari belgilanishi va real qiymatlar bilan 

solishtirilishi mumkin. 

Buxgalteriya hisobi va xarajatlarni nazorat qilish samaradorligiga asoslanib, haqiqiy va 

standart xarajatlarni hisobga olish farqlanadi. 

Normativ usul ishlab chiqarishda foydalaniladigan resurslarning normalari va 

standartlarini ishlab chiqish, rejali hisob-kitoblarni tayyorlash, haqiqiy xarajatlarning 

normalardan chetga chiqishlarini, shuningdek, ularning paydo bo'lish joylari va 

sabablarini aniqlash va tahlil qilishni o'z ichiga oladi. 

